
Shri Radhakrishna Kavacham

શ્રીરાધાકૃષ્ણકવચમ્

ૐ શ્રીગણેશાય નમઃ ।
શ્રીભૈરવ ઉવાચ ।
અધુના કથયિષ્યામિ રાધકૃષ્ણસ્ય ભૈરવિ ।
કવચં મન્ત્રગર્ભં તુ વજ્રપઞ્જરસંજ્ઞકમ્॥ ૧॥
રહસ્યં સર્વદેવાનાં મર્ત્યાનાં ચ વિશેષતઃ ।
અસ્યૈવ ધારણાચ્ચાહં સર્વજ્ઞોઽસ્મિ મહેશ્વરિ॥ ૨॥
યદ્ધારણાત્સસર્જાદૌ બ્રહ્મા સૃષ્ટિં  પૃથગ્વિધામ્ ।
યં ધૃત્વા ત્રિદશેન્દ્રત્વં પ્રાલેભે પાકશાસનઃ॥ ૩॥
વ્યોમ્નિ પ્રકાશતે ભાનુર્નિત્યં  યદ્ધારણાત્પ્રિયે॥
સર્વપ્રાણિનિયન્તાપિ બભૂવ ધર્મરાડ્યતઃ॥ ૪॥
ધનાધ્યક્ષઃ કુબેરોઽભૂદસ્ય સન્ધારણાદપિ॥
યસ્મિન્ધૃતે પાશહસ્તઃ સલિલેશો બભૂવ હ॥ ૫॥
યે યે પૂર્વં દાનવેન્દ્રાઃ પ્રબલાઃ કર્મણાપિ ચ॥
અસ્યૈવ ધારણાત્સર્વે તે તે નીતા મૃતિં  મયા॥ ૬॥
શક્નુયાત્કો ગણયિતું માહાત્મ્યમસ્ય ચેશ્વરિ ।
વિનાનેન ન સિદ્ધિઃ સ્યાદિહ લોકે પરત્ર ચ॥ ૭॥
કવચં યં સમાબધ્ય મન્ત્રજાપં સમાચરેત્ ।
તેનૈવ મન્ત્રસિદ્ધિશ્ચ જાયતે પરમાદ્ભુતા॥ ૮॥
કવચસ્યાસ્ય દેવેશિ બ્રહ્મા પ્રોક્તો મુનિસ્તથા ।
ગાયત્રં છન્દ ઇત્યુક્તં શ્રીરાધાપ્રિયવલ્લભઃ॥ ૯॥
દેવતાત્ર પરં બીજં માયાયાઃ પરમેશ્વરિ ।

શ્રીરાધાકૃષ્ણકવચમ્

રમા શક્તિઃ કામરાજબીજં કીલકમીશ્વરિ॥ ૧૦॥
ચતુર્વર્ગફલાવાપ્તૌ વિનિયોગઃ પ્રકીર્તિતઃ  ॥ ૧૧॥
અથ ધ્યાનમ્॥
ધ્યાનં વક્ષ્યે મહાદેવિ શ્રીરાધામાધવસ્ય ચ ।
યજ્જ્ઞાત્વા મન્ત્રવિત્પ્રાજ્ઞઃ સિદ્ધિં  પ્રાપ્નોતિ ચૈશ્વરીમ્॥ ૧૨।
શ્રીમદુદ્યાનકલ્પદ્રુમવિટપલસત્સ્વર્ણદોલાધિરૂઢં

શ્રીરાધાં રિઙ્ખમાણં  કટિતટવિલસત્ક્ષુદ્રઘણટારવાઢયમ્ ।
વંશીરન્ધ્રાન્તરં શ્રીમુખકમલગલદ્વાયુના પૂર્યમાણં

રાધાપ્રેક્ષણહર્ષફુલ્લનયનં વન્દે સદા માધવમ્॥ ૧૩॥
શ્યામં પૂર્ણેન્દુવદનં વરાભયલસત્કરમ્ ।
રાધાઽઽશ્લિષ્ટતનું કાન્તં મુક્તિદં માધવં ભજે॥ ૧૪॥
ૐ હ્રીં   મસ્તકં માધવોઽવ્યાચ્છ્રીં   શ્રીકૃષ્ણો લલાટકમ્ ।
પાયાન્નેત્રે સદા પાતુ ક્લીં  ગોવિન્દઃ સમન્તતઃ॥ ૧૫॥
શ્રીરાધાવલ્લભઃ પાતુ નાસાં મે ભક્તવત્સલઃ॥
દામોદરો મુખં પાતુ વૈકુણ્ઠઃ પાતુ કણ્ઠકમ્॥ ૧૬॥
વક્ષઃસ્થલં સદા પાયાન્મમ શ્રીવત્સલાઞ્છનઃ॥
ચતુર્ભુજો ભુજૌ પાતુ હસ્તૌ રક્ષતુ કેશવઃ॥ ૧૭॥
પાર્શ્વૌ મમ સદા પાતુ પૂર્ણચન્દ્રનિભાનનઃ॥
હૃદયં મુકુન્દઃ  પાયાન્મે કુક્ષિં   વિશ્વમ્ભરો મમ॥ ૧૮॥
પૃષ્ઠં પાર્થસખઃ પાતુ નાભિં  પઞ્ચજનાભિયુક્ ॥
ગુહ્યં મે રક્ષતુ શ્રીમાન્સર્વતોવિષ્ટરશ્રવાઃ॥ ૧૯॥
શિશ્નં શ્રીશઃ સદા પાયાત્કટિં  કૈટભજિત્તથા॥
ઊરૂ ત્રિવિક્રમઃ પાતુ જાનુની ચ જનાર્દનઃ॥ ૨૦॥
જઙ્ઘે  ગદાધરઃ પાતુ ગુલ્ફૌ મે ગરુડધ્વજઃ॥
પાદૌ સહસ્રપાત્પાતુ રાધેશઃ સકલં વપુઃ॥ ૨૧॥
ઇન્દ્રો માં પૂર્વતઃ પાતુ વહ્નિર્વહ્નૌ સદા મમ॥

યમો દક્ષિણતઃ પાતુ નૈરૃતે નિરૃતિસ્તથા॥ ૨૨॥
વરુણઃ પશ્ચિમે પાયાદ્વાયવ્યેઽવ્યાત્સદાગતિઃ॥
કુબેર ઉત્તરે પાયાદૈશાન્યામીશ્વરોઽવતુ॥ ૨૩॥
દશદિક્ષુ સદા પાતુ શ્રીરાધાવલ્લભઃ પ્રભુઃ॥
પ્રભાતે પાતુ શ્રીકૃષ્ણો મધ્યાહ્ને ગોપવલ્લભઃ॥ ૨૪॥
સાયં રાધાપ્રિયઃ પાતુ પ્રદોષે ગોપતિપ્રિયઃ॥
અર્ધરાત્રે સદા પાતુ પ્રદ્યુમ્નો ભગવાન્મમ॥ ૨૫॥
નિશાન્તે માધવઃ પાતુ વિષ્વક્સેનસ્તુ સર્વદા॥
રણે રાજભયે દ્યૂતે વિવાદે શત્રુસઙ્કટે॥ ૨૬॥
ૐ હ્રીં   શ્રીં  ક્લીં  સદા પાતુ શ્રીરાધાવલ્લભઃ પ્રભુઃ॥ ૨૭॥
ૐ હ્રીં   શ્રીં  ગરુડધ્વજઃ સગતિમાન્પાયાદ્રણે સઙ્કટે

શ્રીકૃષ્ણો ભગવાન્મમારિનિવહાન્વિધ્વંસયેત્તત્ક્ષણાત્ ।
ગોવિન્દોઽવતુ માં સદા હરિભયાદ્રાધાપ્રિયો માધવો

માં પાયાદ્વિપદઃ શ્મશાનગચરોઽવ્યાદ્ભયાત્સર્વતઃ॥ ૨૮॥
(તોયૌઘાજ્જ્વલનોદ્ભવાદરિભયાન્મામ્પાતુ રાધેશ્વરઃ)।
ઇતીદં કવચં દિવ્યં વજ્રપઞ્જરકાભિધમ્॥
સર્વસૌભાગ્યજનનં સુખદં સન્તતિપ્રદમ્॥ ૨૯॥
લક્ષ્મીસંવર્ધનં દેવિ પરમાર્થરસાયનમ્॥ ૩૦॥
મન્ત્રગર્ભપરં સારરહસ્યં ત્રિદિવૌકસામ્ ।
ત્રિસન્ધ્યં યઃ પઠેન્નિત્યં કવચં પ્રયતઃ પુમાન્॥ ૩૧॥
સ યાતિ પરમં ધામ વૈષ્ણવં સાધકોત્તમઃ ।
દશવારં પઠેદ્યસ્તુ રતાદૌ વૈષ્ણવોત્તમઃ॥ ૩૨॥
વિષ્ણુભક્તિરતં પુત્રં પ્રાપ્નોતિ કુલદીપકમ્॥
રવિવારે લિખેદ્યસ્તુ તિષ્યર્ક્ષે સાધકોત્તમઃ॥ ૩૩॥
ગન્ધાષ્ટકેન વિમલે ભૂર્જે રન્ધ્રવિહીનકે ॥
લિખિત્વા રક્તવસ્ત્રેણ સંવેષ્ટ્ય સ મનું જપન્॥ ૩૪॥

સુવર્ણગુટિકામધ્યે સ્થાપયિત્વા વિધાનતઃ॥
મૂર્ધ્નિ  તાન્ધારયેદ્ધીમાન્ શ્રીરાધાવલ્લભં સ્મરન્॥ ૩૫॥
રણે રિપૂઞ્જયત્યાશુ વાદે સ્તુત્યો ભવિષ્યતિ॥
નારીં  રૂપવતીં  સાધ્વીં  લભતે નાત્રસંશયઃ॥ ૩૬॥
વન્ધ્યા વા કાકવન્ધ્યા વા મૃતવત્સાપિ યાઙ્ગના ॥
સા બધ્નીયાત્કણ્ઠદેશે લભેત્પુત્રાંશ્ચિરાયુષઃ॥ ૩૭॥
ગુરૂપદેશતો ધૃત્વા ગુરું ધ્યાત્વા મનું જપન્॥
વર્ણલક્ષપુરશ્ચર્યાફલં પ્રાપ્નોતિ સાધકઃ॥ ૩૮॥
બહુનાત્ર કિમુક્તેન કવચસ્યાસ્ય પાર્વતિ॥
વિનાનેન ન સિદ્ધિઃ સ્યાન્મન્ત્રસ્યાસ્ય મહેશ્વરિ॥ ૩૯॥
ગોપ્યાદ્ગોપ્યં મહાદેવિ શ્રીરાધાકૃષ્ણસમ્ભવમ્ ।
વજ્રપઞ્જરકં વર્મ ગોપનીયં મહેશ્વરિ॥ ૪૦॥
દીક્ષિતાય કુલીનાય શિષ્યાય ગુણશાલિને ।
દાતવ્યં શ્રદ્દધાનાય કૃષ્ણભક્તિરતાયચ॥ ૪૧॥
અભક્તાય ન દાતવ્યં કુચૈલાય દુરાત્મને॥
ક્રૂરાય પરશિષ્યાય શઠાય પરમેશ્વરિ॥ ૪૨॥
રહસ્યં સર્વસારાઢ્યં ગોપનીયં સ્વયોનિવત્॥ ૪૩॥
॥ ઇતિ શ્રીવિશ્વનાથસારોદ્ધારે મહાતન્ત્રે
શ્રીરાધાકૃષ્ણકવચં સમાપ્તમ્॥

